Thema: Blwyddyn Ysgol Newydd
Tabula Rasa – Tudalen lân – Cyfle newydd 
Mae croeso i chi addasu’r gwasanaeth ar gyfer eich ardal/plant.
Mae sleidiau Ppt wedi eu paratoi, ond nid oes rhaid eu defnyddio.

· Eleni fe gawson ni Haf (.....gwych, difrifol, gwlyb iawn!!), a nawr/rwan mae’n rhaid setlo’n ôl yn yr ysgol.
Sleid 1: Wyneb Hapus

· Mae’n siŵr fod rhai ohonon ni wrth ein bodd i fod yn ôl yr ysgol. Rydyn ni’n hoffi gweld ein ffrindiau bob dydd, rydyn ni’n hoffi’r athrawon, rydyn ni’n hoffi’r gwersi a’r chwaraeon.

Sleid 2: Wyneb trist
· Ond i rai ohonon ni falle fod ysgol yn fwy o sialens. Dydyn ni ddim wedi mwynhau rhai gwersi. Dydyn ni ddim wedi mwynhau rhai o’r chwaraeon. Falle ein bod ni wedi cael profiad gwael gyda ffrind yn bod yn gas.

· I rai falle mai hwn yw ei diwrnod cyntaf yn yr ysgol. Falle y gwelwn ni blant newydd yn ystod y dydd ac y byddwn ni’n cofio sut deimlad oedd dechrau yma o’r newydd.

Sleid 3: Cloc

· Mae’r ysgol yn rhan fawr o’n bywydau ni. Rydyn ni yma o 9 y bore, i 3 y pnawn (newidiwch yr amserau i siwtio) am 5 diwrnod bob wythnos. 

· Y peth callaf i wneud ydy taflu ein hunain i mewn i holl weithgareddau’r ysgol. Po fwyaf wnawn ni gymryd rhan, po fwyaf o ymdrech rown ni i mewn i waith a chwaraeon, yna’r mwyaf wnawn ni elwa a mwynhau.

· Peidiwch ac eistedd yn ôl a gwneud dim! Dwedwch “ie” i bob cyfle. [Rhowch enghreifftiau – e.e. dych chi eisiau ymuno a’r Urdd? Dych chi eisiau mynd i Langrannog? Dych chi eisiau dysgu nofio? Dych chi eisiau dysgu sut i chwarae offeryn?......a.y.y.b.]

· Ac wrth gwrs mae’n rhaid gweithio yn y dosbarth! Cymraeg, Saesneg, Mathemateg, Gwyddoniaeth, Daearyddiaeth, Hanes....a llawer mwy! Mae yna gymaint o wybodaeth newydd a diddorol i astudio pob blwyddyn.

· Rydyn ni yma ar ddechrau blwyddyn newydd. Blwyddyn newydd a chyfle newydd.

· Rydyn ni i gyd yn haeddu ail gyfle. Os aeth pethau o chwith llynedd ddylen ni ddysgu o’n profiadau a pheidio â gwneud yr un camgymeriadau eto!   Os oedden ni’n ddiog llynedd peidiwn â bod yn ddiog eleni. Os oedden ni’n siarad gormod llynedd, beth am siarad llai a gwrando mwy eleni!
Sleid 4: Tabula Rasa – tudalen lân

· Mae “Tabula Rasa” yn eiriau yn yr iaith Ladin. Mae nhw’n golygu tudalen lân – a dyna sydd gan bob un ohonon ni eleni. Mae ganddon ni gyfle newydd. 
· Mae yna hanes yn y Beibl am ddyn o’r enw Saul. Cafodd Saul gyfle newydd. Roedd Saul yn ddyn cas a chreulon.

· Roedd Saul yn casáu Cristnogion, yn eu curo, eu llusgo ar hyd y llawr, eu tynnu o’u cartrefi a’u taflu i’r carchar. Roedd Saul yn hapus os oedd Cristnogion yn marw.

· Ond, doedd Iesu Grist ddim am adael i Saul ddal ati i fyw y ffordd yna. 

Sleid 5: Saul a golau lachar.

· Un diwrnod pan oedd Saul yn mynd ar daith i Damascus i roi mwy o Gristnogion yn y carchar, fe ddisgleiriodd golau llachar o’r awyr a dyma Saul yn disgyn ar lawr.

· Dyma lais Iesu yn gofyn iddo, ‘Saul, be wyt ti’n wneud? Pam wyt ti’n gas i mi a fy mhobl i?’

· Cafodd Saul sioc ei fywyd. Pan gododd ar ei draed doedd o ddim yn gallu gweld – roedd e’n ddall! Roedd rhaid iddo afael yn llaw un o’i helpwyr er mwyn mynd i mewn i ddinas Damascus a chael rhywle i aros.

· Be dych chi’n meddwl ddigwyddodd i’r dyn blin, cas a creulon oedd wrth ei fodd yn gweld Cristnogion yn dioddef?
Sleid 6: Ananias a Saul
· Wel, yn rhyfeddol cafodd gyfle newydd! Anfonodd Iesu ddyn o’r enw Ananias ato, ac fe roddodd Ananias ei ddwylo ar lygaid Saul, a cafodd Saul ei olwg yn ôl. O’r eiliad honno newidiodd bywyd Saul am byth!

· Cododd ar ei draed a chafodd ei fedyddio. Wedyn cymerodd rywbeth i'w fwyta, a chael ei gryfder yn ôl ac aeth ati ar unwaith i bregethu yn y synagogau mai Iesu ydy Mab Duw. Roedd Iesu wedi rhoi Tabula Rasa – tudalen lân – i Saul. 
· Ar ddechrau blwyddyn ysgol newydd mae’n bwysig bod pob un ohonon ni’n sylweddoli fod ganddon ni gyfle newydd i wneud ein gorau. 
· Gweddïwn:  Ein Tad, diolch am ein cadw ni’n ddiogel drwy wyliau’r Haf. Diolch am yr hwyl a gawson ni yn ystod y gwyliau. Helpa ni i setlo’n gyflym yn yr ysgol. Helpa ni i weithio’n galed ac i wneud ein gorau glas bob amser. Diolch i ti fod ganddon ni gyfle newydd, a diolch am hanes Saul sy’n profi fod pawb yn gallu cael Tabula Rasa, sef dechrau newydd ar dudalen lân os ydyn nhw’n dy adnabod di. Amen.

· Cân/ Emyn addas.

